Moj glas za ljudska prava i mir

Svijet je idealno mjesto za sve. Tako sam mislio. Mislio sam da svi imaju normalan život, skroman. Kada sam bio dijete, sa Romima sam igrao lopte na razvaljenom potrošenom asfaltu na kraju uske ulice. Dijelili smo istu flašu vode, stalno smo se smijali pa sam mislio da su sretni. Onda sam počeo da odrastam, i primjećivao kako su nas sve više odvajali, primjećivao sam čudne poglede prolaznika. Primjetio sam da su njihove patike poderane i prljave za razliku od mojih. Odjeća istrošena, izblijedila. Pantalone poderane na koljenima, od naših padova i nestašluka, niko nije krpio. Počeo sam im zavirivati u oči, i shvatio da je osmijeh na njihovom licu bio samo iluzija. Sve smo se manje družili, i oni su sve manje bili tu. Viđao sam ih samo kako vuku velika drvena kolica još uvijek ne znavši i ne razumjevši šta rade, i zašto. Zašto im je to zabavnije od raznih igara koje smo nekad igrali.
Što sam više rastao, manje mi je bilo jasno. Zašto ja ne bih trebao da se družim sa drugačijim osobama. Sa osobama druge vjere ili nacionalnosti. Zar ih to čini lošim osobama? Zar Bog želi da se međusobno mrzimo i koljemo? Zar Bog želi da nijemo gledamo patnju u komšijinim očima samo zato što nosi ime druge vjere? Zar ja želim takvog Boga? 

Odrastajući, svijet je sve manje bio idealan u mojim očima. Sve više ljudi se trudilo da posadi mržnju u moj um. Kao da su se trkali, kao da su željeli što prije da mi nametnu svoje mišljenje. Prije nego dobijem vlastito. Kao da su se plašili slobodnog pogleda na svijet i na život. Ubjeđivali su me da su zli svi osim naše nacije, naše mahale. Da je svako mišljenje osim našeg pogrešno. Međutim, nisam im vjerovao. Ni najmanje. Ubjeđivali su me i da su cigarete loše, ali ipak su ih pušili. U svoj mržnji u njihovim očima, vidio sam tračak zbunjenosti, ujedno i nade. Dovoljno nade da sam odlučio da ipak stičem svoje mišljenje, da na svijet gledam svojim očima. Da otvorim svoj već zatrovani, zatvoreni um. Izašao sam na ulicu, stao ispod kestena i osvrnuo se. To je bilo prvi put da vidim. Da vidim masnicu prekrivenu puderom na obrazu žene, dok se ipak smijala i držala muža za ruku, ali su joj oči pričale drugu priču. Uvjerena da će prestati. A neće. To je bio prvi put da čujem tužni zvuk harmonike pored mojih nogu. Spustio sam pogled. Na tankom kartonu obasjan blagim zrakama sunca sjedio je drug iz moje mahale, sa istim onim poderanim patikama i pantalonama. Smješkao se prolaznicima, u nadi da će čuti zvuk novčića koji udara u željeznu kutijicu ispred njegovih nogu. Oči su mu bile suhe, tamnije nego prije. Nekako praznije. Pogledao me je i zanijemio, te brže bolje spustio pogled. I ja sam zanijemio. Osvrćući se, naučio sam gledati u oči. Vidjeti strah i tugu, vidjeti sitne nejednakosti. Naučio sam da oči govore ono što ljudi vješto skrivaju, nadajući se da će prestati.

Kada se osvrnete, shvatite da smo svi mi ljudi, shvatite koliko smo ustvari slični. Kada upoznate nekog drugačijeg, shvatite da razlike stvarno inspirišu. Kada prolazniku poklonite osmijeh i vidite onu sitnu iskru u njihovim očima, znate da ste i njih usrećili. I da će oni nekog drugog usrećiti, što pokreće lančanu reakciju širenja ljubavi. Sitnice mijenjaju svijet, svi smo dovoljno veliki da promijenimo svijet. Borbom za mir, edukacijom, izumima i inovacijama mijenjamo svijet, a najvažnija je promjena koju najmanje cijenimo i o kojoj najmanje razmišljamo. Promjena načina na koji razmišljamo. Takve promjene pravimo osmijesima, saosjećanjem, pomaganjem, sitnim poklonima i iznenađenjima. Takve promjene pravimo ljubavlju jedni prema drugima, bez obzira kakvi bili, kako se zvali i koje boje bila naša koža. I onda, kada jednom uspijemo, počnemo na svijet gledati drugačije. I shvatimo koliko je ustvari lako. Koliko nam je ljepše zajedno. Koliko sreće ima oko nas. Ne dopustite da neko pati pred vašim očima, ne gledajte nijemo oči oko sebe.

Često razmišljam o diskiminisanim ljudima, a kako je u mojoj mahali dosta Roma, oni su najdiskiminisaniji ljudi u mom okruženju. Iskreno se nadam da će ovaj rad doprinijeti da se, kad odrastem (a nadam se da neću), podsjetim i uradim nešto što će izjednačiti sve ljude.... želim da vodu pijemo iz iste flaše.

